
Evropska  unija  konačno  u
fokusu bh. javnosti

Evropska  unija  će  iduće  sedmice  biti  u  centru  pažnje
bosanskohercegovačke  javnosti,  u  okviru  pojačanog  angažmana
domaćih snaga i Evropske unije u ostvarenju članstva BiH u
Evropskoj uniji.

U  ponedjeljak  će  se  ministri  vanjskih  poslova  i  ministri
odbrane Evropske uniji očitovati o situaciji u BiH i budućem
angažmanu EU u zemlji. Dan nakon briselskog sastanka, visoki
evropski zvaničnici stižu u Sarajevo kako bi parlamentarcima u
BiH  prenijeli  očekivanja  Evropske  unije  i  iskustva  drugih
zemalja u procesu integracije u EU.

Među  najavljenim  učesnicima  jednodnevne  konferencije  pod
nazivom „Parlament za Evropu“ su direktor za Zapadni Balkan
Generalnog direktorata za proširenje Evropske komisije, Pierre
Mirel,  i  član  slovačkog  parlamenta  Eduard  Kukan,  koji  je
obnašao dužnost ministra vanjskih poslova u ključnom periodu
(1998.-2006. god.) priključenja Slovačke Evropskoj uniji.

Mladi  ljudi  iz  Bosne  i  Hercegovine,  Crne  Gore,  (bivše
jugoslovenske Republike) Makedonije i Srbije srest će se u
srijedu u Sarajevu u okviru dvodnevnog regionalnog skupa o
omladinskoj politici i učešću mladih u javnom životu. Njima će
se pridružiti predstavnici vladinih institucija odgovornih za
pitanja mladih, omladinskih i studentskih vijeća, političkih
stranaka i međunarodnih organizacija.

Fokus razgovora će biti učešće mladihu procesima donošenja

odluka  i  njihovo  osnaživanje  za  aktivnu  ulogu  u  društvu.
Konferencija će se posebno bavitipoložajem i statusom mladih
ljudi u procesima EU integracija, i doprinosom koji mladi mogu
dati  daljnjoj  demokratizaciji  u  zemljama  regiona,  kroz
političko djelovanje i pritisak građanskog društva.

Predstavnici nevladinog sektora iz cijele Bosne i Hercegovine
sastat će su u četvrtak sa visokim dužnosnicima Evropske unije
u BiH kako bi odredili smjernice o zajedničkom djelovanja na
putu evropskih integracija.

„Proevrospko  djelovanje  svih  segmenata  društva  u  Bosni  i
Hercegovine savršen je odgovor na izazove koje se nalaze pred
bh. vlastima. Mi već dugo vremena potičemo domaće snage da se
snažnije uključe u proces evropskih integracija, i predstojeći
dani  su  najbolja  prilika  da  one  dokažu  da  su  spremne  da
preuzmu  vodeću  ulogu“,  rekao  je  visoki  predstavnik  i
specijalni predstavnik Evropske, Miroslav Lajčák, naglasivši
da će lično učestvovati će na svim pomenutim događajima ove
sedmice.

Rezultate  predstojećih  događaja  građani  će  moći  pratiti  i
komentirati putem Internet stranice www.reci.ba.

Miroslav Lajčák je tokom zadnjih mjeseci obišao 17 gradova
širom BiH i u direktnom razgovoru sa građanima ohrabrio sve
sektore društva da se uključe u proces evropskih integracija.
Najavljene  konferencije  i  susreti  ove  sedmice  su  plod  i
nastavak tih debata.

